
Qobustan rayonu İcra hakimiyyəti başçısının 2018-ci  ilin birinci yarısının  sosial-iqtisadi inkişafının yekunları və qarşıda duran vəzifələrə  dair

HESABATI

      Hörmətli müşavirə iştirakçıları!   

      İyulun 8-də Azərbaycan Respublikasının Prezidenti İlham Əliyevin sədrliyi ilə  Nazirlər Kabinetinin 2018-ci ilin birinci yarısının sosial-iqtisadi inkişafının yekunlarına və qarşıda duran vəzifələrə həsr olunan iclası keçirilib. İclasın gedişini sizlər izləmisiniz. Mən bəzi məqamlara bir daha diqqətinizi yönəltmək istərdim.

     İclasda  qeyd olunduğu kimi ilin altı ayında qarşıda duran bütün vəzifələr uğurla icra edilmiş,  Azərbaycan öz dinamik inkişaf templərini saxlaya bilmiş, həm iqtisadi, həm beynəlxalq siyasət sahələrində uğurlar əldə etmişdir. Aprel ayında keçirilmiş prezident seçkiləri bir daha onu göstərdi ki, son 15 il ərzində görülmüş işlər xalqımız tərəfindən çox yüksək qiymətləndirilir. Seçkilərdən əvvəl keçirilmiş rəy sorğuları, seçkilər günü keçirilmiş “exit-poll”lar rəsmi nəticələrlə üst-üstə düşür. Bu, bir daha onu göstərir ki, seçkilərdə Azərbaycan xalqının iradəsi tam öz əksini tapmışdır. Seçkilər şəffaf, ədalətli şəkildə keçirilmişdir və Azərbaycan bütün dünyaya bir daha göstərmişdir ki, müasir, demokratik ölkədir. O ölkədir ki, burada bütün azadlıqlar təmin edilir. Onu da qeyd edək ki, rayonumuzda da seçicilərin  86,42 faizi cənab İlham Əliyevi dəstəkləmiş, bununla da qobustanlılar cənab Prezidentin ətrafında günü-gündən daha sıx birləşdiklərini bəyan etmiş, dövlətimizin inamlı sabahına, inkişafına səs vermişlər.

    Cənab Prezident xüsusilə qeyd etmişdir ki, Azərbaycanda gedən müsbət inkişaf fonunda  “Ermənistan dövlətçiliyi iflasa uğrayıb. Onların qəhrəmanları,  onların generalları oğrulardır, onların ordusu oğru ordusudur. 
    Bunu indi Ermənistan xalqı görür  və Ermənistan hakimiyyəti deyir. Haqq-ədalət öz yerini tapdı və 20 il Ermənistana rəhbərlik etmiş oğru, kriminal rejim tam biabır olaraq siyasi səhnədən qovuldu”. “Münaqişənin həllinə gəldikdə isə bunun bir yolu var: işğalçı qüvvələr işğal edilmiş torpaqlardan çıxarılmalıdır, ölkəmizin ərazi bütövlüyü bərpa edilməlidir, BMT Təhlükəsizlik Şurasının dörd qətnaməsi icra olunmalıdır”. 

     Dağlıq Qarabağ bizim əzəli tarixi torpağımızdır və biz ərazi bütövlüyümüzü bərpa etməliyik. Əlbəttə ki, bizim hərbi potensialımızın əyani sübutu ötən ay keçirilmiş hərbi paraddır. Paradda Azərbaycan Ordusu nəyə qadir olduğunu bütün dünyaya nümayiş etdirmişdir. Bizim Ordumuz maddi-texniki, silah-sursat, texnika ilə təchizat baxımından aparıcı ordular sırasındadır və hərbi parad bunu  bir daha göstərdi.

     Ali baş komandan bildirmişdir ki, Ordumuzun döyüş qabiliyyəti çox yüksək səviyyədədir və bunu yaxın tarix göstərib. 2016-cı ilin Aprel döyüşləri və qazandığımız böyük qələbə, 2018-ci ilin mayında Naxçıvan əməliyyatı və minlərlə hektar torpağın işğalçılardan azad edilməsi - bütün bunlar Azərbaycan Ordusunun döyüş qabiliyyətini göstərir. 
     Qarşı tərəf bunu bilir və onların bu gün beynəlxalq təşkilatlara müraciəti, əslində, öz məğlubiyyətlərinin etirafıdır. Azərbaycan isə ordu quruculuğu istiqamətində inamla irəliləyir. Biz hərbi paradda potensialımızın bir hissəsini göstərmişik. Əlbəttə ki, bizim inkişafımızın təməlində həm düşünülmüş siyasət, həm güclü iradə, eyni zamanda, güclü iqtisadiyyat dayanır. Biz güclü iqtisadiyyat qura bilmişik, bu gün heç kimdən asılı deyilik, özümüz öz taleyimizin sahibiyik və iqtisadi sahədə böyük uğurlar əldə etmişik. Son 15 ilin göstəriciləri bunu əyani sübut edir. İqtisadi baxımdan 15 il ərzində Azərbaycan qədər inkişaf edən ikinci dövlət yoxdur. Hətta böhranlı illərdə də biz öz iqtisadi gücümüzü qoruya bilmişik.
    İclasda vurğulanmışdır ki, altı ay ərzində ümumi daxili məhsul 1,3 faiz , qeyri-neft sektorumuz 2 faiz artmışdır.              

    Qeyri–neft sənayemiz 8,8 faiz artmışdır. Bu, onu göstərir ki, qeyri-neft sektoruna qoyulan investisiyalar, sahibkarlara göstərilən dəstək öz bəhrəsini verir.

     Kənd təsərrüfatı 7,6 faiz artmışdır. Bitkiçilik 14 faizdən çox artmışdır. 67 min yeni iş yeri yaradılmışdır. Onlardan 58 mini daimi iş yeridir. Ölkə iqtisadiyyatına 6 milyard dollar sərmayə qoyulmuşdur. İnflyasiya cəmi 3 faizdir. Əhalinin pul gəlirləri 9,3 faiz artmışdır. İnflyasiyanın aşağı səviyyədə olması onu göstərir ki, ölkəmizdə makroiqtisadi sabitlik tam təmin edilir.

    Xarici ticarət dövriyyəsi 35 faiz artmışdır. İxrac 34 faiz, o cümlədən qeyri-neft ixracı 20 faiz artmışdır. Xarici ticarətin müsbət saldosu 4,2 milyard dollardır. Bu, çox böyük rəqəmdir, bir daha onu göstərir ki, makroiqtisadi sabitlik tam təmin edilir.

     İclasda cənab Prezident bildirmişdir ki, iqtisadi və maliyyə sektorlarında maksimum şəffaflıq təmin edilməlidir. Bütün dövlət qurumları, eyni zamanda, sahibkarlar da bilməlidirlər ki, vergi və gömrük sistemlərində tam şəffaflıq təmin edilir, bərabər şərait yaradılıbdır, qeyri-sağlam rəqabətə son qoyulur. Sahibkarlar tam aydın bilməlidirlər ki, işləmə qaydaları nədən ibarətdir. O da çox sadədir: qanunlara riayət etmək, vergiləri tam ödəmək, qaçaqmalçılıqla məşğul olmamaq və ölkə iqtisadiyyatına ziyan vurmamaq. Sahibkarlar da öz tərəfindən bu işlərdə məsuliyyətlərini göstərməlidirlər. Vergidən yayınma hallarına son qoyulmalıdır. Bu, kiçik və böyük sahibkarlara aiddir. Hamı qanun qarşısında bərabər olmalıdır. Heç kimin heç bir güzəşti yoxdur, ola da bilməz. Hər bir sahibkar vergisini tam ödəməlidir və vergidən başqa heç bir başqa ödəniş olmamalıdır. 

   Sosial təminat sahəsinə toxunan cənab Prezident vurğulamışdır ki, bu sahədə də  ciddi islahatlar aparılmalıdır. Bu sahədə buraxılmış səhvlər, pozuntular tam aradan qaldırılmalıdır. 
    Dövlət bu sahəyə çox böyük diqqət göstərir və bizim siyasətimizin mərkəzində Azərbaycan vətəndaşı dayanır, xüsusilə sosial cəhətdən az təmin edilmiş vətəndaş.       

    Məhz buna görə yüz minlərlə ailə dövlətdən bu təminatı alır. Sosial təminat sahəsində tam şəffaflıq təmin edilməlidir, sosial ədalət tam bərqərar olmalıdır.
    Bununla bərabər, sosial sahənin şəffaflaşdırılması və beynəlxalq təcrübə əsasında fəaliyyət göstərməsi bizim iqtisadi inkişafımıza da böyük təkan verəcək. Çünki qeyri-formal məşğulluq Azərbaycanda kütləvi xarakter daşıyır. Biz qeyri-formal məşğulluqla bağlı çox ciddi addımlar atırıq və atacağıq. Azərbaycan qeyri-formal məşğulluğa qarşı çox ciddi tədbirlər görən bir ölkə olmalıdır. Əlbəttə ki, bunun həm inzibati, həm də institusional elementləri var və biz hər ikisindən istifadə etməliyik.

      Bizim özünüməşğulluq proqramına böyük ümidlərimiz var. Bu proqram həm iqtisadi inkişafımıza təkan verəcək, xüsusilə regionlarda həm məşğulluq probleminin həllini sürətləndirəcək, eyni zamanda, bəzi vətəndaşlarımızı ələbaxımlıq vərdişindən çəkindirəcək. Özünüməşğulluq proqramını icra etmək üçün indi kifayət qədər vəsait var. Hər il 6-7 min insan bu proqrama cəlb olunarsa, bir neçə ildən sonra heç sosial yardıma da ehtiyac qalmayacaq və insanlar öz halal zəhmətləri ilə pul qazanacaqlar, ailələrini saxlayacaqlar və ölkə iqtisadiyyatına töhfələrini verəcəklər.

    Cənab Prezident bildirmişdir ki, korrupsiyaya, rüşvətxorluğa qarşı bundan sonra da çox ciddi mübarizə aparılacaq. Əlbəttə ki, dövlət xərclərinə nəzarət gücləndirilməlidir. 

     Aparılan tikinti işlərinə toxunan cənab Prezident bildirmişdir ki, bir çox hallarda aparılan tikintilər heç bir meyara sığmır, nə şəhərsalma meyarlarına, nə tikinti meyarlarına. Bəzən memarlıq baxımından çox eybəcər binalar tikilir. Buna son qoymaq üçün çox ciddi tədbirlər görülməlidir və qanunsuz tikililərə son qoyulmalıdır. 
     Kənd təsərrüfatı ilə bağlı qarşıda duran əsas vəzifələrlə bağlı cənab Prezident bildirmişdir ki, məqsədimiz bu sahədə ən müasir standartları tətbiq etməkdir. Son illərdə kənd təsərrüfatının inkişafına böyük diqqət göstərilmişdir. Kənd təsərrüfatı texnikasının alınması bundan sonra da davam etdiriləcək.Təkcə bu il 160 milyon manat dəyərində 5 mindən çox texnika alınacaq. Kənd təsərrüfatı qarşısında duran əsas vəzifə bu sahəni yüksək texnoloji sahəyə çevirməkdir. Biz həm aqrotexniki tədbirlərlə bağlı texnologiyaları, həm də su ilə təminat texnologiyalarını Azərbaycana gətirməliyik. Kənd təsərrüfatı Azərbaycanda müəyyən dövrdən sonra ancaq intensiv yollarla inkişaf edə bilər. Biz hazırda böyük meliorasiya tədbirlərini görürük ki, suvarılmayan daha böyük torpaqlara su gətirək. 

     Davos Dünya İqtisadi Forumunun son hesablamalarına görə, Azərbaycan dünya miqyasında rəqabətqabiliyyətliliyinə görə 35-ci yerdədir. Yol infrastrukturunun inkişafına görə 36-cı yerdədir. İnkişaf edən ölkələr arasında inklüziv inkişaf indeksinə görə 3-cü yerdədir. Ümumi infrastrukturun inkişafına görə dünya miqyasında 26-cı yerdədir. Xalqın iqtidara dəstəyinə görə dünya miqyasında 20-ci yerdədir. Bu rəqəmlər əyani şəkildə  Azərbaycanın hansı böyük uğurlara imza atması, cənab Prezidentimizin rəhbərliyi ilə aparılan siyasətin xalq tərəfindən dəstəklənməsinin sübutudur.

      Hörmətli müşavirə iştirakçıları!    
      2018-ci ilin birinci yarısı rayonumuz üçün də çox uğurlu olmuşdur. Möhtərəm Prezidentimiz İlham Əliyev cənablarının diqqət və qayğısı nəticəsində hazırda rayonumuzda  Qobustan rayon Mərkəzi Xəstəxanasının tikintisi, mövcud xəstəxana binalarının təmiri; Xalça istehsalı emalatxanasının tikintisi, avadanlıq və dəzgahlarla təchizatı və infrastrukturunun yaradılması; 
   Yun tədarükü və boyaq bitkilərinin tədarükü məntəqəsinin tikintisi, Qobustan şəhərində  2 nömrəli 100 yerlik uşaq bağçasının tikintisi, 14,5 km uzunluqda Qobustan-Poladlı yolunun çəkilişi uğurla davam etdirilir. 

     Şıxzahırlı kəndinin qazlaşdırılması və kənddə 96 yerlik modul tipli məktəbin tikintisinə  yaxın günlərdə başlanılacaqdır.  Əkin sahəsinin və əkin üçün istifadə olunan həyətyanı torpaq sahələrinin suvarma suyu ilə təminatının yaxşılaşdırılması, yeni suvarılacaq torpaqların suvarma suyuna, habelə əhalinin içməli suya olan tələbatının ödənilməsi məqsədilə 2018-ci ildə Çuxanlı və Sündü kəndlərində 1 ədəd artezian quyusunun qazılması nəzərdə tutulmuşdur.
     Ümumilikdə yuxarıda qeyd olunan məsələlərin həlli üçün cənab Prezidentimiz tərəfindən 30,0 milyon manatdan artıq vəsait ayrılmışdır. 

     Rayonumuza göstərilən bu yüksək diqqət və qayğıya görə cənab Prezidentimizə bütün qobustanlılar adından öz dərin minnətdarlığımızı bildiririk. 

     Hörmətli müşavirə iştirakçıları!  

     2018-ci ilin birinci yarısında rayonumuzun  demək olar ki, bütün sahələrində uğurlarımız olmuşdur. 

      Hesabat dövründə rayonun yerli gəlirləri üzrə mədaxil büdcə proqnozu 103,1 faiz icra edilmişdir. Onu da qeyd edək ki, fiziki şəxslərin əmək haqlarından gəlir vergisi 1,9 faiz, hüquqi şəxslərin mənfəət vergisi 50,7 faiz artıqlaması ilə yerinə yetirildiyi, aksiz vergisi planlaşdırılmadığı halda 85,0 min manat toplansa da, torpaq icarə haqqı 39,1 faiz, hüquqi şəxslərin əmlak vergisi 35,9 faiz, sair daxilomalar 26,4 faiz, dövlət rüsumu 19,4 faiz, sadələşdirilmiş vergi 2,7 faiz, əlavə dəyər vergisi 6,1 faiz kəsrlə yerinə yetirilmişdir. Hüquqi şəxslərin torpaq vergisi isə icra edilməmişdir. Növbəti aylarda bu  məsələlərə xüsusi diqqət yetirilməli, bütün tədiyyə növləri üzrə vergilərin tam şəkildə yığılmasına nail olmalıyıq. 
    Hesabat dövründə əhalinin elektrik enerjisi, təbii qaz və içməli su ilə təminatı məsələləri nəzarətdə saxlanılmışdır. Rayon əhalisi fasiləsiz elektrik enerjisi ilə təmin olunur.Birinci yarımildə rayonun bir sıra kəndlərində yararsız daşıyıcı elektrik xətt və dirəkləri dəyişdirilmiş, Qobustan şəhərində “Özünü daşıyan izolyasiyalı naqillərlə” kabelləşmə davam etdirilmişdir. Lakin qeyd edək ki, Elektrik Şəbəkəsinin xidməti ərazisində birinci yarımildə görülmüş işlər çox azdır. Xüsusilə Şıxzahırlı, Ərəbqədim, Nardaran, Göydərə, Nabur, Bəklə, Sündü kəndlərində kabelləşdirmə işlərinə tezliklə başlanılmalıdır. 
     Rayonumuzda əhali üzrə təbii qazla təminat 93 faizdir. Yuxarıda qeyd etdiyimiz kimi, artıq Şıxzahırlı kəndinin qazlaşdırılması bu il təmin olunacaq və rayon üzrə qazlaşdırma 96 faizə çatacaqdır. Növbəti illərdə biz çalışmalıyıq ki, Cəngi, Qaracüzlü, Sədəfli və Təsi kəndləri də qazlaşdırılsın. Rayon üzrə istehlak edilmiş təbii qazın dəyəri birinci yarımil ərzində 99,5 faiz ödənilmişdir. Ümumi itki isə 8,5 faiz təşkil edir ki, bu da kifayət qədər yaxşı göstəricidir. Əhalinin keyfiyyətli və fasiləsiz təbii qazla təminatı daim diqqətdə saxlanılmalıdır. 

      Əhalinin içməli su ilə təminatı məsələləri artıq Qobustan şəhərində öz həllini tapmışdır.  Qobustan şəhərində hər bir ev 24 saat içməli su ilə təmin edilir. Növbəti mərhələdə Ərəbqədim, Cəmcəmli və Göydərə kəndlərində də daxili şəbəkənin qurulması, Xilmilli, Sündü, Nardaran, Şıxzahırlı və  Cəyirli kəndlərində içməli su ilə təminatın yaxşılaşdırılmasına nail olmalıyıq. Onu da qeyd edək ki, cari dövrdə əhaliyə verilmiş suyun dəyəri 99,7 faiz, qeyri-əhaliyə verilmiş suyun dəyəri isə 110 faiz ödənilmişdir. 

     Hörmətli müşavirə iştirakçıları!       

     Rayonumuzda əhalinin sosial müdafiəsi, məşğulluq məsələləri diqqətdə saxlanılır. 
     Bu ilin birinci yarısında möhtərəm Prezidentin tapşırığı ilə açılmış ictimai iş yerlərində 155  nəfər müvafiq işlə təmin olunmuşdur. 
     Onu da qeyd edək ki, rayonda özəl təsərrüfatlarda da çoxsaylı müvəqqəti iş yerləri açılmışdır. Bu ilin 6 ayı ərzində rayonumuzda 33 nəfər ailə özünüməşğulluq proqramına cəlb edilmişdir.
      Xalçaçılıq emalatxanası, yeni xəstəxana binası və uşaq bağçası istifadəyə verildikdən sonra isə rayonumuzda       200-dən artıq təkcə bu müəssisələrdə daimi iş yeri yaranacaqdır ki, bu iş yerlərindən 90 faizi qadınlar üçün nəzərdə tutulur. 

      Novruz bayramı ərəfəsində Heydər Əliyev Fondu tərəfindən 78 aztəminatlı ailəyə, Rayon İcra Hakimiyyəti tərəfindən isə Novruz və Ramazan bayramlarının hər birində 525 ailəyə bayram sovqatı verilmişdir.

       Bu il cənab Prezidentin sərəncamı əsasında şəhid ailələrinə 11000 manat sığorta pulunun verilməsini hər bir şəhid ailəsi böyük diqqət kimi qəbul edir və çoxsaylı görüşlərdə bununla bağlı cənab Prezidentə öz minnətdarlıqlarını ifadə etmişlər. 
     26 iyun Silahlı Qüvvələr günündə biz şəhid Valeh Babayevin xatirəsinə daxili imkanlar hesabına inşa edilmiş Şəhid bulağının açılışını etdik. 

     Bundan sonra da şəhid ailələri, müharibə əlilləri daim bizim diqqətimizdə saxlanılacaqdır. 
     Cənab Prezidentin təşəbbüsü ilə ənənəvi hal almış əhalinin ümumi dispanzerizasiya, əhalinin sağlamlığının qorunması tədbirləri bu il də davam etdirilmişdir. Ümumilikdə 24810 nəfər tibbi müayinəyə cəlb edilmişdir.1104 nəfər ambulator, 81 nəfər stasionar, 178 nəfər isə ixtisaslaşmış tibb müəssisəsinə göndərilmiş, 4 nəfər əməliyyat olunmuşdur.

      Hörmətli müşavirə iştirakçıları!       

      Bu il Qobustan şəhərində 1 ədəd 3 mərtəbəli, 2 ədəd birmərtəbəli, 2 ədəd 2 mərtəbəli binaların təmiri işləri davam etdirilir. 

      Rayonda yaşıllıqların artırılmasına xüsusi diqqət yetirilir. Birinci yarımildə Qobustan şəhərində, Təklə kəndində yol kənarında, “Aqrolizinq” ASC-nin Qobustan Regional Nümayəndəliyinin həyətində və yol kənarında, Cəngi kəndinin girişində salınan parkda, Bölgə Təcrübə Stansiyasının həyətində  ümumilikdə  5000-dən artıq müxtəlif növ ağac, 1500-dən artıq qızılgül əkilmişdir.     

      Rayonumuzun iqtisadiyyatının əsasını kənd təsərrüfatı təşkil edir.  2018-ci ilin məhsulu üçün 30936 ha sahədə əkin həyata keçirilmişdir ki, bundan 21164 ha buğda, 9772 ha arpadır. Qobustan rayonunda taxıl əkini sahəsində bu yüksək göstəricidir. Eyni zamanda, 736,0  hektardan artıq ərazidə digər yazlıqlar əkilmişdir. 

      Bu il aqrotexniki tədbirlərə ciddi əməl edilmiş,  yemləmə gübrələrindən düzgün və vaxtında istifadə olunmuş, alaq otlarına və siçanabənzər gəmiricilərə, sünbülqıranlara qarşı kompleks tədbirlər görülmüşdür. Xüsusilə qeyd etmək istərdim ki, siçanabənzər gəmiricilərlə sirayətlənmə çox yüksək səviyyədə olmuşdur. Artıq rayonumuzda biçin işləri sürətlə aparılır. Ümumilikdə hazırda 20,0 min hektardan artıq sahədə biçin aparılmış, 45,0 min tondan artıq yüksək keyfiyyətli taxıl əldə edilmişdir. Bu il 70,0 min tondan artıq taxıl əldə etmək niyyətindəyik ki, bu da Qobustan rayonunun əkinçilik tarixində ən yüksək göstəricidir.
     Birinci yarımildə heyvandarlıq sahəsində də bir sıra uğurlarımız olmuşdur. İribuynuzlu qaramalın baş sayı 0,4 faiz artaraq 30693 başa, o cümlədən inək və camışların baş sayı 0,6 faiz artaraq 11578 başa çatmışdır. Qoyun və keçilərin baş sayı 0,2 faiz artaraq 191054 başa, quşların baş sayı isə 5,8 faiz artaraq 93072 başa  çatmışdır. 

    Baxılan dövrdə ət istehsalı 1,7 faiz, süd istehsalı 1,5 faiz, yumurta istehsalı isə 1,2 faiz artmışdır. 

      Bildiyiniz kimi artıq rayonumuzda aqroparkın salınmasına başlanılmışdır. Ərazidə 200 başlıq cins mal-qara fermasının tikintisinə başlanmış, əraziyə elektrik xətti çəkilir. Bundan başqa aqropark ərazisində  300 ha buğda, 400 ha arpa əkini aparılmış, biçin yekunlaşmışdır. Suvarma təşkil edilmədiyi üçün aqropark ərazisində məhsuldarlıq bir qədər aşağı olmuşdur.   Onu da qeyd edək ki, aqroparka 14 km məsafə yerləşən “Qozluçay” çayından kanalın çəkilməsi və su tutarının qurulması zəruridir. Əgər suyun əraziyə gəlməsi təmin edilərsə burada əlavə 2000 ha ərazinin əkin dövriyyəsinə cəlb edilməsi mümkündür. 

     Ötən dövr ərzində Qobustan şəhərində əhalinin sel sularından qorunması üçün son dərəcə vacib olan 4,0 min paqon metr yağış ötürmə kanalı çəkilmiş, 59,0 min kvadrat metr şəhərdaxili yola asfalt vurulmuş, 9,0 min paqon metr uzunluqda səkilər çəkilmiş, 300-dən artıq Yeni işıqlandırma dirəkləri quraşdırmışdır.
      Hörmətli müşavirə iştirakçıları!       
      Bildiyiniz kimi özəl investisiyanın cəlb edilməsi hər bir rayon üçün prioritet məsələdir. 2018-ci ilin birinci yarımilində  rayona 3 milyon 231 min manat özəl investisiya cəlb edilmişdir ki, bundan 640,0 min manatı kənd təsərrüfatı (aqropark), 510,0 min manat heyvandarlıq, 350,0 min manat mebel istehsalı, 390,0 min manat tikinti, 30,0 min manat ticarət, 850,0 min manat turizm, 461,0 min manat isə digər sahələrə qoyulmuş investisiyalardır. Bu sahədə işlər davam edir. Bu layihələr əsasında 76 yeni iş yerinin yaradılması nəzərdə tutulur. 

     Bir məsələyə xüsusi diqqət yetirilməlidir. Məlumunuz olduğu kimi kənd təsərrüfatı istehsalçıları torpaq vergisi istisna olmaqla bütün vergilərdən azad edilmişdir. 
     Bununla yanaşı fermerlərə güzəştli şərtlərlə texnika, toxum, gübrələrin, alaq otları və ziyanvericilərə qarşı vasitələrin pulsuz verilməsi təmin edilir, əkinçilərə yanacaq və motor yağlarına, buğda istehsalına görə subsidiyalar verilir.
      Buna baxmayaraq bələdiyyələrin öz işlərini düzgün təşkil etmədikləri səbəbindən bələdiyyə vergilərinin toplanmasında ciddi nöqsanlara yol verilir. Bildiyiniz kimi bələdiyyələr əmlak və torpaq vergisini toplamalı və ərazidə sosial layihələri həyata keçirməlidirlər. Təəssüflər olsun ki, bu sahədə öz işi ilə müsbət şəkildə fərqlənən bələdiyyələr yoxdur.Müvafiq şöbə, ərazi nümayəndəlikləri və bələdiyyələr birlikdə öz səylərini gücləndirməli, bu sahədə dönüş yaradılmalıdır. Bələdiyyələr tərəfindən torpaq və əmlak vergisinin toplanması tam təmin edilməlidir. 
     Bildiyiniz kimi ölkəmizdə təsərrüfatbaşına kitabların elektronlaşdırılması ilə bağlı tədbirlərə başlanılmışdır. Bu mühüm dövlət tapşırığının icrası Şıxzahırlı, Ərəbqədim, Təklə, Təklə Mirzəbaba və Cəmcəmli kəndlərində ciddi şəkildə geridə qalır.  Bu nümayəndəliklərə xəbərdarlıq edirəm ki, qısa müddətdə təsərrüfatbaşına uçot kitablarının elektronlaşdırılmasını təmin etsinlər, eyni zamanda müvafiq şöbə bu sahədə nəzarətini gücləndirməli, qısa müddətdə rayonda təsərrüfat başına kitabların elektronlaşdırılması başa çatdırılmalıdır. 
     Qobustan şəhərində və kəndlərdə torpaq qanunvericiliyinin tələblərinə ciddi əməl edilməlidir. Xüsusilə örüş sahələrində tikintilərin aparılması, yandırılması və şumlanmasının qarşısı qətiyyətlə alınmalıdır. Artıq bununla bağlı ciddi inzibati tədbirlər nəzərdə tutulur.
       Qobustan şəhərində şəhərsalma üçün götürülmüş 78 ha ərazinin təyinat dəyişikliyi ilə bağlı işlər qısa müddətdə başa çatdırılmalıdır. 

      Bir məsələyə də xüsusi diqqət yetirmək istərdim ki, hələ 29 aprel 1992-ci ildə Cəngi kəndi qeydiyyata alınmış, burada 50-dən artıq yaşayış evi tikilmişdir. Kəndin 749 ha ərazisi olmaqla xəritəsi təsdiq olunmuş, Azərbaycan Respublikasının Milli Məclisi tərəfindən 01 fevral 2016-cı il tarixdə şəhadətnamə verilmişdir. 
     Buna baxmayaraq hələ də, təyinat dəyişikliyi tələbi ilə həmin kənddə olan yaşayış evləri qeydiyyata alınmır.     

     Bununla bağlı Cəngi kəndinin yaşayış evlərinin qeydiyyatı ilə bağlı həmin kənddən İcra hakimiyyətinə çoxsaylı müraciətlər edilir. Orada yaşayan 200 nəfərdən artıq əhali bu gün də kənddə heç bir qeydiyyatı olmadan yaşamaqdadırlar. Bununla bağlı İcra hakimiyyətinin müvafiq şöbələri aidiyyəti orqanlarla danışıqları sürətlənməli, bu məsələ öz müsbət həllini tapmalıdır. 

      Bu ilin birinci yarısında rayonumuzda idman sahəsində də bir sıra uğurlar əldə edilmişdir. 4 beynəlxalq, 16 respublika, 14 zona yarışlarında  rayonumuzdan 379 idmançı iştirak etmiş, 53 qızıl, 29 gümüş, 48 bürünc olmaqla, ümumilikdə 130 medal qazanılmışdır. Yarışlarda yüksək nəticələr əldə etmiş bütün idmanşılarımızı təbrik edirəm. Bundan sonra da idmanın kütləviliyinin təmin olunması üçün bütün zəruri tədbirlər görülməlidir. Gənclərimizin vətənpərvərliyinin, dövlətə bağlılığının yüksəldilməsi, zərərli vərdişlərdən uzaq olması, sosial şəbəkələrdə məkrli şəkildə yayılan zərərəli təbliğatların qurbanına çevrilməməsi üçün lazımi marifləndirmə tədbirləri daim davam etdirilməlidir. 
    Hörmətli müşavirə iştirakçıları!       

     Bu ilin birinci yarısında başlanmış işlər, qazandığımız uğurlar bizdə əminlik yaradır ki, 2018-ci ili qobustanlılar çox yüksək nəticələrlə başa vuracaq, cənab Prezidentimizin qarşımıza qoyduğu bütün vəzifələri vaxtında və layiqincə yerinə yetirəcəyik.  
     Diqqətinizə görə sağ olun.

Qobustan rayonu İcra hakimiyyətinin 

